
FO-110  TÓRSHAVN

Viðvíkjandi fíggjarlóg 2005

Við telduposti tann 8. november 2004 verður landsstýrismaðurin í fiskivinnumálum biðin um at koma á fund við fíggjarnevndina um fíggjarlógaruppskot 2005. Fundurin er ásettur at verða mánadagin 15. november 2004.

Í hesum sambandi hevur fíggjarnevndin sett landsstýrismanninum spurningar, og hesir verða svaraðir niðanfyri.

5.11.1.05 Fiskimálaráðið
Fíggjarnevndin spyr, hví broytingarnar í lønarútreiðslunum frá 2003 til 2004 ikki samsvara við broytingarnar í starvsfólkatalinum.

Viðmerking: Í fíggjarlógaruppskotinum fyri 2005 er upplýst, at lønarjáttanin í 2004 var 8.611 tkr., meðan roknskapurin fyri 2003 vísti 6.845 tkr. Upprunajáttanin fyri 2003 var 8.057 tkr. Munurin á játtanum frá 2003 til 2004 er sostatt 554 tkr. Hinvegin er munurin millum roknskap 2003 og játtan 2004 uppá 1.766 tkr. 

Broytingarnar í starvsfólkatalinum eru 3. Fiskimálaráðið skilir spurningin soleiðis, at spurt verður um munin millum roknskapartøl 2003 og játtanartøl 2004. 

Orsøkin til munin uppá 1,8 mió. frá 2003 til 2004 stavar í høvuðsheitum frá, at teldufrøðingur er settur í starv í november 2003, og deildarstjóri er fluttur frá aðrari grein til grein 5 frá 1. mars 2004 at rokna. Eisini hava fólk verið í barnsburðarfarloyvi, og eru komin aftur til arbeiðis á heysti 2003.

5.11.1.15 Viðlíkahald
Fíggjarnevndin spyr, hví játtanin fyri 2004 ikki er sundurgreinað, og hví alt verður budgetterað undir standardkonto 14, keyp av vørum og tænastum.

Viðmerking: Ilt er at meta um sundurgreining á standardkonti, men Fiskimálaráðið ásannar samstundis, at hetta kundi verið betur greinað. Fiskimálaráðið vil taka hetta til eftirteknar í framtíðar fíggjarlógum. 

5.11.1.43 Tilbúgving
Fíggjarnevndin biður um status í arbeiðinum við tilbúgvingarætlanunum. Eisini ynskir nevndin eitt samlað yvirlit yvir útreiðslurnar hjá landinum til tilbúgving.

Viðmerking: Skipan av tilbúgvingini, bæði bygnarliga og sum myndugleiki, hevur havt høga raðfesting í Fiskimálaráðnum, men mett var, at ikki kundi farast undir gerð av eini nýggjari tilbúgvingarlóg, fyrr enn yvirtøkusamráðingarnar við donsku stjørnina vóru loknar. Neyðugt er við greiðum heimildum og lógargrundarlagi, tá ið slíkt arbeiði skal fremjast.

Vegna ymsar trupulleikar gekk long tíð, áðrenn hesar samráðingar kundu byrja. Ikki fyrr enn semjuna millum Forsætismálaráðharran og táverandi løgmann um eina yvirtøkulóg kundu fyrireikingarnar byrja. 

Fyrsti fundurin var hildin í august 2003, og í november sama ár var frágreiðingin frá arbeiðsbólkinum klár at leggja fyri stjórn og landsstýri. Frágreiðingin mælti til yvirtøku frá 29. juli 2004. Partur av hesum málinum var gerð av samstarvssáttmálum millum Fiskimálaráðið og Beredskabsstyrelsen. Fyrsti fundurin í samband við gerð av hesum sáttmálunum var avtalaður, áðrenn skrivað varð út løgtingsval.

Tá lógarheimildir og neyðugar játtanirnar eru til staðar, kann arbeiðið byrja aftur. Arbeiðið verður mett at taka umleið eitt ár.

Fiskimálaráðið skilir spurningin soleiðis, at nevndin ynskir eitt samlað yvirlit frá ráðnum yvir útreiðslur hjá landinum, sum eru bornar higartil á § 5, fiskivinna. Niðanfyri er eitt samlað yvirlit yvir útreiðslur á tilbúgvingarøkinum, bornar á § 5, fiskivinna.

Talva. Samlað yvirlit yvir útreiðslur á tilbúgvingarøkinum, § 5 (í tkr.)


R 2001
R 2002
R 2003
J2004
J 2005
Íalt

Tilbúgving – rakstur
1.406
2.205
2.124
1.742
1.432
8.909

Tilbúgving – løga
21.836
1.879
218
0
0
23.933

Íalt
23.242
4.084
2.342
1.742
1.432
32.842

Stóra íløgan í 2001 stendst serliga av keypinum av Telegrafstøðini, á Tinghúsvegi 65 fyri 20 mio. kr. Her húsast nú Sjóbjargingarstøðin, Tórshavn Radio, Brunaumsjón Landsins og Tilbúgvingin.

Gerast skal vart við, at Fiskimálaráðið hevur samskipandi ábyrgdina av tilbúgvingini í samfelagnum. Nógvar aðrarstaðir hoyrir Tilbúgving undir øðrum myndugleikum og stovnum.

Sambært yvirtøkusamráðingunum við donsku stjørnina er í Føroyum, eins og í Danmark, ein sokallað ’sektorábyrgd’ galdandi. Tað vil siga, at tann myndugleiki og stovnur, ið varir av einum málsøki, eisini varir av tilbúgvingaruppgávunum innan hetta økið. Fiskimálaráðið hevur sum samskipandi myndugleiki ikki heimild til at áleggja øðrum stjórnarráðum ella myndugleikum útreiðslur innan tilbúgving.

Fiskimálaráðið hevur ikki eitt samla yvirlit yvir samfelagsins útreiðslur á tilbúgvingarøkinum. Onnur stjórnarráð, ið hava málsøkir við tilbúgvingarskyldu, eru Almanna- og heilsumálaráðið, Innlendismálaráðið og Vinnumálaráðið. Harumframt er tilbúgvingin hjá donskum myndugleikum og stovnum í Føroyum.

5.34.1.10 Lønjavningarstovan
Fíggjarnevndin hevur spurningar viðvíkjandi undirkonto 22, hjálpargrunni til óarbeiðsførar fiskimenn. Biðið verður um roknskapin fyri grunnin, hvussu nógvar umsóknir verða móttiknar, hvussu nógvar eru játtaðar, og hvat slag av hjálp talan er um.

Viðmerking: Hjálpargrunnurin fær á hvørjum ári millum 160-230 umsóknir. Um umsóknin lýkur treytir, ið skulu til fyri at fáa stuðul, verður hon játtað. Treytin er, at viðkomandi skal vera óarbeiðsførur sum fiskimaður, og kann tað verða av vanlukku ella sjúku. Læknaváttan um hesi viðurskifti skal fyriliggja.

Talan er um eina grundupphædd fyri hvønn umsøkjara, býtt upp í tveir aldursbólkar. Afturat hesi verður veitt ein viðbót fyri hvørt barn. Viðlagt er óútfylt umsóknarblað um stuðul. Eisini eru viðtøkur, roknskapur og protokoll 2002 viðlagt.

Stuðulin er ætlaður sum ein hjálp til jólar til tey, sum hava hjálpina fyri neyðini.

5.34.2.05 Fiskiveiðieftirlit – tyrlutænastan
Figgjarnevndin biður um eina frágreiðing um viðurskiftini á hesi konto, herundir eitt yvirlit yvir aktivitetin hjá tyrluni til S&R endamál.

Viðmerking: Niðanfyri er yvirlit yvir aktivitetin hjá tyrluni til S&R endamál fyri árini 2002-2004. Fyri 2004 er yvirlit fram til og við oktober. 

Talva. Yvirlit yvir aktivitetin (tímar) hjá tyrluni.


Ár 2002
Ár 2003
Ár 2004

SAR
37
29
32

Venjing
39
79
91

Sjúkraflutningur
54
28
15

Eftirlit
19
9
0

VIP
8
12
0

Íalt
157
157
138

Avsetingin uppá 14 mió. kr. árliga (umframt MVG) hevur sín uppruna í avtaluni, sum bleiv undirskrivað í februar 2001. Árliga samsýningin er íroknað 170 flúgvitímar, sum Fiskimálaráðið kann ráða yvir. Fara árligu flúgvitímarnir útyvir teir 170 tímarnar, kostar hvør tími 10 tkr. til og við 2001, og frá 2002 hækkaður leypandi samsvarandi vanligum listaprísum hjá Atlantsflog. Goldið verður mánaðarliga frammanundan við 1/12 av árligu samsýningini.

Sambært sáttmálan hevur Fiskimálaráðið rætt til at fáa helvtina av staðfestum roknskaparligum vinningi útyvir 1 mió. kr. útgoldnan. Atlantsflog hevur rætt til at fáa hall yvir 250 tkr. útgoldið av Fiskimálaráðnum.

Sáttmálin stendur við til 31. desember 2010. Tó er møguligt einaferð árliga at samráðast um 

endurskoðan av sáttmálanum. Báðir partar skulu verða samdir í møguligari endurskoðan. Fiskimálaráðið fer helst at seta seg í samband við Atlantsflog við tí endamáli at endurskoða sáttmálan.

5.34.3.01. Fiskirannsóknarstovan
Fíggjarnevndin setur spurning, um tað hevði verið eitt hugskot at lógarásett endamál og virksemið hjá Fiskirannsóknarstovuni. Somuleiðis verður biðið um frágreiðing um, hvat fæst burturúr virkseminum á undirkonto 45, verkætlanir.

Viðmerking: Fiskirannsóknarstovan hevur í fleiri førum mælt til, at tað verður lógarásett eitt endamál fyri stovnin og virksemi hjá honum. Somuleiðis er mælt til, at tað verður sett eitt stýri fyri stovnin við umboðum frá umsiting, vinnu, granskingarhøpi og starvsfólkum at hava eftirlit við arbeiðinum á stovninum. Tað skal viðmerkjast at fiskirannsóknarstovurnar í Danmark, Noregi og Íslandi eru stýrdar á henda hátt.

Viðvíkjandi verkætlanum, so hava hesar stóran týdning av fleiri orsøkum.

Fyri vinnuna er ein møguleiki saman við Fiskirannsóknarstovuni at gera serligar royndir, sum annars ikki vóru gjørdar, ella við restandi bakgrunds kunnleika. Fyri Fiskirannsóknarstovuna hava verkætlaninar serliga stóran týdning, og stovnurin hevði ikki verið førur fyri, so frægt sum tað nú er, at virka sum ráðgevandi stovnur hjá Landsstýrinum uttan verkætlaninar. Her kann serliga nevnast:

· Serligar kanningar. Fasta játtanin til stovnin røkkur til at fylgja við týdningarmestu fiskiskapunum hjá føroyskum fiskiskipum við Føroyar, broytingunum í sjónum og gróðri. Umframt hetta eru nógvir spurningar fyri fiskiskapin, sum ikki verða kannaðir uttan gjøgnum verkætlanir. Dømi um hetta eru í løtuni lívfrøðin hjá havtasku og fiskiskapurin eftir havtasku, týdningurin av stongdu leiðunum, og er tað møguligt at fiska prikkafisk vinnuliga. Eisini eru praktiskar royndir saman við fiskimonnnum, sum botnvinarligur trolgrunnur, og bestu meskavíddir til fiskiskap eftir havtasku.

· Fakliga breidd. Fasta játtanin til Fiskirannsóknarstovuna røkkur ikki til at hava ta fakligu breidd, sum er neyðug, fyri at stovnurin skal virka eftir ætlan. Men við verkætlanum hevur hetta borið til.

· Vísindalig dygd. Fiskirannsóknarstovan er granskingarstovnur, og skal sum slíkur hava ein skjalprógvaðan vísindaligan førleika. Hetta verður gjørt við at granskararnir skriva javnlíka mettar (peer reviewed) greinir í vísindaligum tíðarritum, og við tíðini fáa doktaraheiti. Fyri at fáa lut í og verða við í altjóða granskingarætlanum, er avgerandi at granskararnir og stovnurin hevur neyðuga vísindaliga førleikan, og at hann er skjalprógvaður. Fleiri av verkætlanunum hava verið í samstarvi við granskingarstovnar í øðrum londum og hava verið við til at hækka vísindaliga støðið á Fiskirannsóknarstovuni. Tveir føroyingar Jan Arge Jacobsen og Hóraldur Joensen hava fingið doktaraheiti grundað á kanningar, sum fyri ein part vóru fíggjaðar av fiskivinnuroyndum, og Hjálmar Hátún á kanningar fíggjaðar av Norðurlandaráðnum. 

· Samstarv við vinnuna.  Tilmæli til nýtslu av játtanini til royndir innan fiskivinnu á fíggjarlógini verða gjørd av einum bólki, settur saman av fólki frá vinnuni og viðkomandi almennum stovnum. Bólkurin hevur sett upp leiðreglur fyri, hvussu pengarnir eiga at nýtast, og ein samskipari sær til at peningurin verður rætt nýttur. Fiskirannsóknarstovan hevur gjøgnum árini fingið játtaðan pening til verkætlanir av hesi játtan. Ein fyrimunur við hesi skipan er, at peningur til verkætlaninar ikki verður tilmældur uttan so, at umboðini frá vinnuni taka undir við ætlanini. Hetta tryggjar, at royndirnar eru viðkomandi fyri vinnuna. 

· Altjóða samstarv. Allir granskingarstovnar, sum nakar dugur er í, samstarva um landamørk. Hetta er neyðugt fyri at fylgja við tíðini og fyri at koma skjótari á mál. Hjá okkum er hetta ein avgerandi fortreyt fyri at stovnurin skal virka sum ætlað. Men fyri at sleppa við, er umframt vísindaliga dygd ofta ein fortreyt fyri altjóða samstarvi, at stovnurin hevur okkurt við í samstarvinum, at lata afturfyri. Hetta kann vera, at vit gera ein part av arbeiðinum sjálvir og gjalda fyri tað, ella at vit hava vitan við, sum er neyðug fyri felagsverkætlanina. Í sambandi við verkætlanini um prikkafisk er eisini ein Norðurlendsk verkætlan um sama evni, har umframt Føroyar eisini Ísland, Noreg og Russland luttaka. Her kemur Russland við allari vitan, teir hava um prikkafisk, Noreg skal menna reiðskap at fiska prikkafisk við, Ísland kemur at seta saman eina frágreiðing yvir alt, sum er skriva um prikkafisk í norður eystur Atlantshavi, og vit við royndum undir Føroyum av prikkafiski. Tað er í slíkum føri ofta neyðugt at hava møguleikan at fíggja viðkomandi verkætlanir heima.

5.34.4.01. Inntøkutrygd hjá fiskimonnum
Fíggjarnevndin spyr, hvørji tiltøk ætlanin er at seta í verk fyri at minka um vøksturin á hesi konto.

Viðmerking: Vánaligur fiskiskapur og niðurgangandi fiskaprísir hava havt sína ávirkan á útgjaldið av inntøkutrygd í seinastuni. Landsstýrismaðurin í fiskivinnumálum er av tí áskoðan, at tað er undir slíkum viðurskiftum, at fiskimenn hava hesa trygd fyri neyðini, og at skipanin kemur til sín rætt.

Glottar eru at síggja bæði í fiskiskapi og prísi. Óvist er tí, um vøksturin á hesi konto fer at halda fram í 2005.

5.34.4.04. Sjúkratrygd
Spurt verður, hvussu langt arbeiðið at samskipa hetta økið er komið.

Viðmerking: Ítøkilig stig eru ikki tikin í hesum máli.

5.34.4.13. Varðveiting av fjølbroyttum flota
Fíggjarnevndin spyr, um tað er nøkur meining av varðveita hesa játtan, um man ikki ger royndir við rækjum á Flemish Cap, ella um tað eru aðrar ætlanir við hesi játtan?

Viðmerking: Henda játtanin verður løgd saman við øðrum studningsjáttanum í Fiskimálaráðnum. Tá opnast møguleiki at gera royndir, sum verða fíggjaðar av hesi konto og konto fyri t.d. Fiskivinnuroyndum saman. Lógin fyri Varðveiting av fjølbroyttum flota er heldur ikki oyramerkt til rækjuroyndir. Millum annað arbeiðir uttanríkisdeildin á løgmansskrivstovuni við, at Føroyar skal luttaka í menningararbeiði í Peru. Henda játtanin kundi verði brúkt til at leiga skip til slíkt endamál.

5.34.4.16. Fiskivinnumenning á landi
Spurt verður, hvat játtanin verður nýtt til, og hvussu gongst við arbeiðinum at gera nýggja lóg.

Viðmerking: Fiskimálaráðið hevur gjørt uppskot til nýggja lóg, har lagt verður upp til at samskipa allar stuðulsjáttaninar í Fiskimálaráðnum undir somu lóggávu. 

Nýggj rakstrarstøð
Spurt verður, hvør orsøkin er til stovnan av nýggjum rakstrarstøðum á § 5.

Viðmerking:  Talan er um flyting av hesum rakstrarstøðum frá undirkontostøði til høvuðskontostøði:

· Tilbúgving (rakstrarjáttan)

· Brunaumsjón Landsins (rakstrarjáttan)

· Trygdarmiðstøðin (rakstrarjáttan)

Felags fyri allar hesar konti eru, at tær hava verið fyribils plaseraðar á undirkonti undir ávikavist høvuðskonto 5.11.1.05, Fiskimálaráðið, og 5.35.1.01, Sjóvinnufyrisiting og Skráseting Føroya. Mett var, at tíðin var komin til at stovna nýggjar høvuðskontur og vísa hesi rakstrarstøð fyri seg. Flytingarnar hava somuleiðis til endamáls at gera eina greiðari uppseting við størri gjøgnumskygni.

Tað kann gerast talan um at flyta hesi málsøkini til onnur stjórnarráð.

Onnur viðurskifti

Eygleiðaraskipanin í NAFO-økinum varð umskipað í august 2004, og hetta viðførir eina meirnýtslu í 2005 í mun til 2004. Á høvuðskonto 5.34.2.01, Fiskiveiðieftirlitið, eru avsettar 1,6 mió. kr. til eygleiðaraskipan. Hetta svarar til 4 eygleiðarar. Við verandi flota er neyðugt at seta 4 eygleiðarar í starv afturat fyri at nøkta tørvin á eygleiðarum á skipum, sum fiska á NAFO-økinum.

Um ikki játtanin til eygleiðaraskipan hækkar við 1,6 mió kr. afturat, verður avleiðingin tann, at øll skipini, sum vanliga hava fiskað í hesum øki, ikki kunnu troyta henda møguleikan, og mugu finna sær aðrar leiðir.

Vinarlig heilsan

Bjørn Kalsø

landsstýrismaður

+ skjøl

